
MAQEDONIA 
 

 

Republika e Maqedonisë është demokraci parlamentare me popullatë 

prej përafërsisht 2.1 milionë banorëve. Kryetari zgjedhet nga 

qytetarët dhe është udhëheqës i shtetit dhe komandant suprem i 

forcave të armatosura. Parlamenti njëdhomësh (Kuvendi) e ushtron 

pushtetin ligjvënës. Zgjedhjet parlamentare të 1 qershorit nuk i 

kanë plotësuar përcaktimet kryesore të Organizatës për siguri 

dhe bashkëpunim në Evropë (OSBE), për shkak të incidenteve të 

dhunës, frikësimit dhe parregullsive zgjedhore. Në vend janë 

mbajtur dy raunde plotësuese zgjedhore më 15 dhe 29 qershor në 

vend-votimet ku paraprakisht janë prishur votat, kryesisht në 

pjesën veriperëndimore të Maqedonisë. Zgjedhjet e kanë 

rikonfirmuar pozitën e Kryeministrit Nikolla Gruevski, i cili ka 

qeverisur me koalicionin qeveritar shumëetnik. Marrë në 

përgjithësi, pushteti civil e ka mbajtur kontrollin efektiv mbi 

forcat e sigurisë.    

 

Në përgjithësi, qeveria i ka respektuar të drejtat e njeriut të 

qytetarëve të saj, megjithatë ka pasur probleme në disa fusha. 

Problemet e sundimit të ligjit janë shënuar në procedurat 

gjyqësore dhe policore, përfshirë edhe paraburgimin. Edhe më tej 

është vazhduar me prolongimin e reformave gjyqësore, kurse 

presioni politik dhe frikësimi e ka penguar efikasitetin e 

gjyqësorit. Kritika e ashpër qeveritare për raportimin e 

mediave, i vështruar si "antipatriotik", ka pasur ndikim negativ 

në lirinë e shtypit. Tensionet mes popullatës etnike maqedonase 

dhe asaj shqiptare kanë vazhduar të krijojnë përplasje në fushën 

e arsimit, punësimit dhe të pjesëmarrjes politike.   

RESPEKTIMI I TË DREJTAVE TË NJERIUT 

 

Pjesa 1 Respektimi i integritetit të njeriut, duke e përfshirë 

edhe lirinë nga:  

 

a. Heqja arbitrare ose e padrejtë e të drejtës për jetë 

 

Nuk ka pasur raporte për vrasje arbitrare ose të paligjshme nga 

ana e qeverisë ose përfaqësuesit e saj.  

 

b. Zhdukjet 

 

Nuk ka pasur raporte për zhdukje me motiv politik ose tjetër.  

 

c. Tortura dhe trajtimet ose ndëshkimet tjera mizore, 

jonjerëzore ose poshtëruese 

 

Ndonëse ligji i ndalon këto veprime, ka pasur raporte të 

besueshme sipas të cilave policia ndonjëherë ka ushtruar forcë 

të tepërt gjatë arrestimeve të të dyshuarve për vepra penale dhe 

për keqpërdorimin e të burgosurve.  

 

Seksioni i standardeve profesionale (SSP) ka hetuar katër raste 

të ushtrimit të forcës së tepërt nga efektivët e policisë gjatë 

vitit. Në muajin shkurt, SSP ka vizituar 20 stacione policore 

dhe ka dhënë rekomandime për masat për parandalimin e 

keqtrajtimit të mundshëm policor.  

 

Gjatë muajit gusht, SSP ka filluar me hetimet e rastit të 1 

gushtit, kur ka pasur pretendime se një inspektor i policisë nga 

Sektori i punëve të brendshme në Tetovë (SPB) ka ushtruar forcë 

të tepërt kundër një qytetari. SSP i ka rekomanduar Shefit të 

SPB-së në Tetovë ngritjen e procedurës disiplinore kundër 

inspektorit në fjalë, e cila ka qenë në realizim e sipër në fund 

të vitit.  

 

Në fund të marsit, SSP ka filluar me hetimin në bazë të ankesës 

së një qytetari për rrahje nga efektivi i policisë në stacionin 

policor në Resnjë, më 21 mars. Për shkak të vështirësive të 

dokumentimit të rastit, SSP i ka dërguar një raport të posaçëm 

prokurorit publik dhe në fund të vitit edhe më tej ka qenë në 

pritje të vendimit të prokurorit për procesimin e mundshëm penal 

ndaj efektivit policor.  

 

Më 1 shkurt, SSP ka filluar me hetimin e një efektivi policor të 

Seksionit të mbrojtjes policore për shpërdorimin fizik të një 

qytetari në një kafe-bar në Shkup, më 28 janar. SSP e ka 

rekomanduar suspendimin e efektivit në fjalë nga forcat 

policore. Komisioni për suspendime në Ministrisë së brendshme e 

ka gjobitur efektivin e policisë me zvogëlim të rrogës për 15% 

gjatë gjashtë muajve vijues.  

 

Prej dhjetorit 2007 deri në muajin janar, SSP ka hetuar një 

efektiv policor në Prilep, i cili është akuzuar për ushtrimin e 

forcës së tepërt dhe kërcënimit verbal të një qytetari, gjatë 

mbajtjes nën arrest në dhjetor të vitit 2007, kur i janë 

shkaktuar lëndime trupore. SSP i ka rekomanduar Komisionit për 

suspendime të Ministrisë së punëve të brendshme përcaktimin e 

përgjegjësisë penale të efektivit në fjalë. Komisioni e ka 

gjobitur efektivin e policisë me zvogëlim të rrogës për 15% 

gjatë nëntë muajve vijues.  

 

SSP ka raportuar që qytetarët kanë parashtruar 137 ankesa për 

keqtrajtime policore gjatë vitit, përfshirë edhe 64 pretendimet 

për ushtrim të forcës së tepërt. Qytetarët i kanë parashtruar 

Avokatit të Popullit 243 ankesa për sjelljen e policisë.  

 

 Kushtet e burgjeve dhe qendrave të paraburgimit 

 

Kushtet e burgjeve shumë pak i kanë plotësuar standardet 

ndërkombëtare. Problemet më të mëdha që janë vërejtur nga 

mbikëqyrësit ndërkombëtarë janë kushtet e këqija të higjienës 

dhe kujdesit shëndetësor, financimi shtetëror dhe ekipimi 

joadekuat dhe mbingarkesa e burgjeve, ku përfshihet edhe Qendra 

e paraburgimit në Shkup. Mbikëqyrësit ndërkombëtarë kanë 

vërejtur rritje të financimit për përmirësimin e kushteve të 

burgjeve, përfshirë edhe projektet e zgjerimit dhe meremetimit 

në disa objekte të paraburgosjes. Megjithatë, nuk ka pasur 

përmirësime në kushtet për të burgosurit.  

 

Më 4 nëntor, Komisioni i Këshillit të Evropës për parandalimin e 

torturës (CPT) e ka publikuar raportin për vizitën burgjeve dhe 

objekteve të paraburgimit në vend, të realizuar në periudhën 30 

qershor-4 korrik. Në këtë raport është kritikuar mungesa e 

progresit të vendit për trajtimin e brengave të shprehura 

paraprakisht nga CPT, siç është përdorimi i zinxhirëve dhe 

mbikëqyrja e pamjaftueshme e të burgosurve, duke e cilësuar 

trajtimin në burgun e Idrizovës si "jonjerëzor dhe poshtërues".  

 

Më 10 shtator, CPT e ka publikuar raportin për vizitën e 

burgjeve dhe objekteve të paraburgimit në vend, të realizuar në 

tetor të vitit 2007. Raporti ka cekur që kushtet e vërejtura 

janë keqardhëse. Grupi ka cekur se lidhja e të burgosurve me 

zinxhirë, si mënyrë e kufizimit të lirisë, paraqet problem të 

veçantë.  

 

Në objektin e paraburgimit në Shkup, të miturit dhe të rriturit 

janë vendosur në lokacion të njëjtë.  

 

Tre të burgosur kanë vdekur në burgun e Idrizovës, kurse një 

tjetër ka vdekur në burgun e Tetovës. Në rastet e vdekjeve në 

Idrizovë, të burgosurit dhe anëtarët e familjeve të të vdekurve 

janë ballafaquar me vonesa në trajtimin mjekësor të këtyre 

rasteve.  

 

Më 23 qershor, gazetari Vlado Tanevski, i cili ka qenë i 

paraburgosur në burgun e Tetovës në bazë të padisë për disa 

vrasje, thuhet të ketë bërë vetëvrasje. Zyrtarët e burgut e kanë 

gjetur Tanevskin të mbytur në një kovë me ujë. Zyrtarët e burgut 

nuk i kanë publikuar rezultatet e hetimit nga ekspertë të 

mjekësisë ligjore.  

 

Qeveria zakonisht u ka dhënë leje organizatave të pavarura 

humanitare për t’i vizituar të burgosurit , duke e përfshirë 

lejet për Komisionin e Këshillit të Evropës për parandalimin e 

torturës (CPT), Komitetin ndërkombëtar të Kryqit të kuq (ICRC) 

dhe Avokatin e popullit. Ligji mundëson që personat në 

paraburgim të mund të vizitohen nga anëtarët e familjes, mjekët, 

përfaqësuesit diplomatikë dhe përfaqësuesit e CPT dhe ICRC, me 

aprovim të gjykatësit hetues, i cili zakonisht e ka dhënë lejen, 

por ndonjëherë nuk e ka bërë këtë me kohë.  

 

d. Arrestimi ose paraburgimi arbitrar 

 

Ligji e ndalon arrestimin ose paraburgimin arbitrar. 

Prapëseprapë, arrestimi dhe paraburgimi arbitrar kanë qenë 

problem.  

 

 Roli i policisë dhe aparatit të sigurisë  

 

Policia shtetërore është forcë e centralizuar, nën vartësinë 

eMinistrisë së punëve të brendshme. Ajo përbëhet nga policia e 

uniformuar, policia kriminale (civile) dhe policia kufitare. 

Çekuilibrimi etnik edhe më tej ka ekzistuar në forcat policore. 

Në fund të vitit, 20.3% e forcës policore është përbërë nga 

pakicat etnike, që është më pak se kuota qeveritare për 

efektivët e pakicave, e përcaktuar në 25%. Shqiptarët etnikë 

kanë përbërë rreth 25% të popullatës dhe janë përfaqësuar me 

përafërsisht 16% në forcat policore.  

Vëzhguesit ndërkombëtarë dhe OJQ-të lokale e kanë cekur 

korrupsionin, mungesën e transparencës dhe presionin politik në 

Ministrinë e punëve të brendshme si pengesa për luftimin e 

krimit, në veçanti krimit të organizuar. Organizatat 

ndërkombëtare i kanë fokusuar programet e tyre të ndihmës në 

reformën e policisë dhe trajnimin për profesionalizimin e 

Ministrisë, si dhe në drejtim të luftimit të korrupsionit.  

 

Ndonëse ka pasur përmirësime, mosndëshkimi i policisë edhe më 

tej ka mbetur problem. Edhe gjatë këtij viti është zvogëluar 

mosndëshkimi përmes hetimeve më agresive interne, të shoqëruara 

nga puna e Avokatit të popullit.  

 

SSP i realizon të gjitha hetimet interne dhe pretendimet e 

keqpërdorimit të ushtruar nga policët. Zyrtarët e këtij seksioni 

kanë qenë të ngadalshëm në përfundimin e hetimeve dhe ngritjen e 

padive në rastet e dalluara të të drejtave të njeriut nga vitet 

e kaluara. Megjithatë, vëzhguesit ndërkombëtarë kanë vërejtur 

përmirësime në reagimet e Ministrisë së brendshme për rastet e 

reja të keqpërdorimit policor dhe disiplinimin më të shpeshtë 

dhe të qëndrueshëm të efektivëve policorë fajtorë.     

 

Gjatë vitit, SSP ka rekomanduar masa disiplinore kundër 

efektivëve policorë në 90 raste. Ministria e brendshme i ka 

ndëshkuar të punësuarit e saj përmes zvogëlimit të rrogës (në 57 

raste kundër 96 të punësuarve), suspendimit nga forcat policore 

(në 10 raste kundër 39 të punësuarve) dhe ndërrimit të vendit të 

punës (në 24 raste kundër 53 të punësuarve). Gjatë vitit, SSP ka 

ngritur padi penale kundër 75 të punësuarve për 70 vepra penale. 

MPB nuk e ka konfirmuar numrin e padive të pranuara nga 

prokurori. Përfaqësuesit e disa organizatave ndërkombëtare, ku 

përfshihen edhe përfaqësuesit e OSBE-së dhe Bashkimit Evropian 

(BE) dhe të qeverive tjera të huaja kanë vazhduar me mbikëqyrjen 

e operacioneve policore dhe këshillimin e MPB-së për reformën e 

policisë.  

 

 Arrestimi dhe paraburgimi  

 

Sipas ligjit, për arrestim dhe paraburgim nevojitet urdhri i 

lëshuar nga gjykatësi hetues. Marrë në përgjithësi, policia i ka 

zbatuar këto kërkesa ligjore.  

 

Ligji parasheh që personi i ndaluar të paraqitet para gjyqit në 

afat prej 24 orëve nga momenti i arrestimit. Paraburgimi i të 

dyshuarit për periudhë më të gjatë se 24 orë mund të urdhërohet 

vetëm nga gjykatësi hetues, me kërkesë të prokurorit. Gjykatësi 

mund të aprovojë dy periudha plotësuese 24 orëshe. Në 

përgjithësi, policia i ka zbatuar këto procedura në praktikë.  

 

Ligji i mundëson personit të paraburgosur të ketë kontakt me 

avokatin gjatë periudhës së arrestit dhe e mundëson praninë e 

avokatit gjatë procedimit policor dhe gjyqësor. Në praktikë, 

kërkesa që vizitat të aprovohen nga gjykatësi hetues dhe të 

realizohen në pajtim me rregullat e orarit të vizitave të 

përgjithshme e kanë penguar qasjen e avokatëve ndaj personave në 

paraburgim.  Ligji parasheh që të pandehurit e varfër të kenë 

qasje ndaj mbrojtësve dhe ky obligim ligjor është respektuar në 

përgjithësi nga organet kompetente.  

 

Ligji i lejon anëtarëve të familjes së ngushtë të kenë qasje tek 

personat e paraburgosur. Kjo qasje është lejuar në përgjithësi, 

ndonëse nuk ka qenë çdoherë e shpejtë. Si edhe në rastin e 

avokatëve, kjo qasje duhet të lejohet nga gjykatësi hetues.  

 

Ka pasur raporte sipas të cilave policia ka vazhduar t'i 

thërrasë të dyshuarit dhe dëshmitarët në stacione policore për 

"biseda informative" pa i informuar për të drejtat e tyre. Pjesa 

më e madhe e pretendimeve të këtilla i kanë përfshirë akuzat kur 

policët i kanë pasur në shënjestër personat e caktuar për shkaqe 

politike. Personat në fjalë nuk janë arrestuar ose ndaluar për 

periudha më të gjata kohore.  

 

MPB e ka hetuar rastin e 18 marsit, kur policia ka marrë në 

stacion policor 12 nxënës të shkollës fillore për "bisedë 

informative" lidhur me një rast të vandalizmit, pa i informuar 

prindërit e nxënësve. Ministria ka ngritur procedurë në 

Komisionin për pushim nga puna kundër pesë efektivëve të 

përfshirë në këtë rast. Komisioni në fjalë i ka zvogëluar rrogat 

e efektivëve për 10% gjatë tre muajve vijues.  

 

Sistemi i dorëzanisë (mbrojtjes në liri me garanci) ka 

funksionuar. Ligji e përcakton kohëzgjatjen fillestare të 

paraburgimit në 30 ditë, me mundësi të vazhdimit deri në 180 

ditë, në qoftë se këshilli i përbërë prej tre gjykatësve 

urdhëron vazhdim 60-ditor për hetimet e mëtejshme dhe në qoftë 

se gjyqi i shkallës më të lartë lejon vazhdim tjetër 90-ditor, i 

cili lejohet vetëm në rastet kur hetohen krimet të cilat 

ndëshkohen me të paktën pesë vite burg.  Prapëseprapë, disa 

persona dhe OJQ kanë pasur pretendime që gjykatësit e kanë 

zgjeruar keqpërdorimin e autorizimit të paraburgimit, përmes 

urdhëresës së paraburgimit edhe në rastet kur ka pasur mundësi 

të përdoren masat tjera me të cilat garantohet prania e të 

pandehurit në gjykim (përmes masës së dorëzanisë, paraburgimit 

shtëpiak ose ndalimit të pasaportës së personit të pandehur). 

Përfaqësuesit e OSBE-së i kanë shqyrtuar 600 rastet e 

paraburgimeve dhe kanë konstatuar që organet kompetente kanë 

pasur dokumentacion adekuat për vetëm rreth 5% të rasteve. 

Përveç kësaj, ka pasur disa raporte për presion qeveritar mbi 

gjykatësit, me qëllim të urdhëresës së paraburgimit në disa 

raste, duke i përfshirë edhe rastet kundër anëtarëve të opozitës 

politike. Kohëzgjatja e shtuar e periudhës së paraburgimit është 

një prej faktorëve i cili kontribuon në mbipopullimin e qendrës 

së paraburgimit në Shkup.  

 

e. Mohimi i gjykimit të drejtë publik 

 

Ndonëse Kushtetuta dhe ligjet e përcaktojnë pavarësinë e 

gjyqësorit, qeveria, presionet politike, frikësimet dhe 

korrupsioni kanë ndikuar në pjesën e gjyqësorit. Disa zyrtarë 

gjyqësorë e kanë akuzuar qeverinë për shfrytëzimin e fuqisë 

buxhetore dhe ndarjes modeste të mjeteve për sistemin gjyqësor, 

si instrument për ushtrimin e kontrollit mbi gjyqësorin. 

Krahasuar me buxhetin nacional, buxheti vjetor i gjyqësorit 

është zvogëluar prej rreth 2% në 1.2% në periudhën 2004-2008. 

Gjatë vitit, buxheti i gjyqësorit për kategorinë e "mallrave dhe 

shërbimeve" është zvogëluar për 34%, me çka gjykatave u është 

vështirësuar blerja e pajisjes dhe furnizimeve tjera për 

mundësinë e funksionimit të rregullt gjyqësor. Financimi i 

pamjaftueshëm kronik ka rezultuar me vështirësi serioze të punës 

në gjyqe dhe e ka penguar realizimin e shërbimeve gjyqësore të 

hershme dhe efektive për qytetarët. 

 

Shteti ka sistem gjyqësor prej tre niveleve, të përbërë nga 

gjyqet themelore, gjyqet e apelit dhe Gjyqi suprem. Gjyqi 

kushtetues nuk konsiderohet si pjesë e sferës gjyqësore dhe i 

trajton çështjet e interpretimit kushtetues dhe çështje të 

caktuara të lidhura me mbrojtjen e të drejtave të njeriut.  

 

Qeveria edhe më tej e ka prolonguar implementimin e disa ligjeve 

reformuese të gjyqësorit, të cilat janë miratuar në vitin 2006 

për përforcimin e pavarësisë dhe efikasitetit të gjyqësorit, 

kurse ky prolongim ka shkaktuar efikasitet të zvogëluar të 

gjyqësorit. Vonesat në zgjedhjen e Këshillit gjyqësor, i cili 

është trup përgjegjës për zgjedhjen, disiplinimin dhe shkarkimin 

e gjykatësve e kanë vonuar krijimin e gjyqit të ri administrativ 

dhe gjykatës së apelit në Gostivar. Në bazë të raporteve 

jozyrtare të organeve qeveritare, deri në qershor, gjyqet kanë 

zgjidhur vetëm 30.6% të 1.1 milionë lëndëve të evidentuara. 

Ligji për përmbarim është ndryshuar më 9 janar për bartjen e 

lëndëve të mbetura për përmbarim në sistemin e përmbarimit 

privat.  

 

 Procedurat gjyqësore 

 

Ligji e parasheh prezumimin e pafajësisë. Procedurat gjyqësore 

janë të hapura për publikun, me disa përjashtime, si për 

shembull gjykimi ku ka të mitur, për kundërvajtjet e natyrës 

seksuale ose në rastet kur rrezikohet siguria personale e të 

pandehurit. Nuk ka trup gjykues - gjyqet kryesohen nga 

gjykatësit ku dy anëtarë të këshillit i ndihmojnë gjykatësit në 

përcaktimin e dënimit, ndonëse zakonisht gjykatësi e merr 

vendimin final për dënimin. Të pandehurit kanë të drejtë të 

konsultohen me avokatët në kohën e duhur, qoftë në procedimin 

paragjyqësor ose gjyqësor. Kjo e drejtë ndonjëherë është 

respektuar në praktikë. Por, ndonjëherë qasja ndaj avokatëve nuk 

është lejuar në kohën e duhur. Ligji parasheh që avokati mund 

t'i sigurohet të pandehurve të varfër në shpenzim publik. Në 

përgjithësi, kjo e kërkesë ligjore është respektuar në praktikë. 

Të pandehurit mund të thërrasin dhe t'i parashtrojnë pyetje 

dëshmitarëve dhe të prezantojnë dëshmi vetë. Të pandehurit dhe 

mbrojtësit e tyre kanë të drejtë për qasje ndaj evidencës 

qeveritare, ndonëse kjo nuk është realizuar çdoherë në praktikë. 

Të pandehurit kanë të drejtë të parashtrojnë ankesa ndaj 

aktgjykimeve me të cilat shpallen fajtorë. 

 

Ligji e parasheh mundësinë që të pandehurit të gjykohen në 

mungesë, kurse gjykimet përsëriten në rastet kur personi i 

dënuar bëhet i kapshëm më vonë për zyrtarët gjyqësorë.   

 

 Të burgosurit dhe paraburgosurit politikë 

 

Nuk ka pasur raporte për të burgosur ose të paraburgosur 

politikë. 

 

 Procedurat gjyqësore civile dhe mjetet juridike 

 

Gjyqësori për çështjet civile ka qenë pjesërisht i pavarur, ndërsa 

qytetarët kanë pasur qasje ndaj gjyqeve për ngritjen e procedurave 

gjyqësore me të cilat kërkohen kompensime për shkelje ose ndërprerje 

të të drejtave të njeriut. Ligji parasheh që gjyqet me juridiksion të 

zgjeruar, gjegjësisht gjykatat e apelit, Gjyqi Suprem dhe gjyqi i ri 

administrativ, të vendosin për paditë e ngritura nga qytetarët për 

shkeljet e ndryshme të të drejtave të njeriut. Gjyqi administrativ, i 

themeluar për lëndët kundër institucioneve shtetërore, ka filluar të 

funksionojë në dhjetor të vitit 2007. Më 11 mars janë miratuar 

ndryshimet e Ligjit për gjyqet, me të cilat sigurohet mbrojtja e 

përmirësuar e të drejtës së qytetarëve për shpalljen e aktgjykimeve 

në kohën e duhur.  

 

f. Ndërhyrja arbitrare në privatësi, familje, shtëpi ose 

korrespondencë  

 

Ligji i ndalon këto veprime dhe qeveria në përgjithësi i ka 

respektuar këto ndalesa.  

 

Pjesa 2 Respektimi i të drejtave civile, ku bën pjesë edhe: 

 

a. Liria e fjalës dhe e shtypit 

 

Kushtetuta e parasheh lirinë e fjalës dhe të shtypit. Në 

përgjithësi, qeveria i ka respektuar këto të drejta në praktikë. 

Ligji i ndalon fjalimet me të cilat nxitet urrejtja nacionale, 

fetare ose etnike dhe parasheh sanksione për transmetuesit që i 

shkelin këto ligje.  

 

Individët kanë pasur mundësi ta kritikojnë qeverinë publikisht 

ose privatisht pa hakmarrje dhe qeveria nuk ka bërë përpjekje 

për të penguar  kritikën.  

 

Institucionet mediale dhe të raportimit kanë qenë të ndara sipas 

linjave etnike dhe politike, ku ndarjet më të mëdha janë 

vërejtur në raportimin për çështjet kundërthënëse politike. Ka 

pasur ankesa dhe pretendime për presion qeveritar, madje edhe 

kërcënime kundër mediave, të cilat nuk kanë raportuar në favor 

të qeverisë. Duke u ballafaquar me kritika për ushtrim të 

presionit mbi mediat, partia udhëheqëse VMRO-DPMNE e ka shpallur 

më 19 dhjetor tërheqjen e të gjitha padive për shpifje kundër 

dymbëdhjetë gazetarëve. Më 22 qershor, Kryeministri i ka 

kritikuar korrespondentët maqedonas nga Brukseli për "spekulim 

në dëm të shtetit të tyre" dhe ka sugjeruar që mediat duhet të 

punojnë për interesat shtetërorë. Deklaratat e tij kanë 

shkaktuar kritika të fuqishme nga Shoqata e gazetarëve të 

Maqedonisë dhe Organizata e mediave të Evropës juglindore, me 

seli në Vjenë, lidhur me ndërhyrjen në pavarësinë e mediave.   

 

Mediat e pavarura kanë qenë aktive dhe kanë shprehur vështrime 

të shumëllojshme pa kufizime. Por, disa komente dhe editorialë 

në Ditën ndërkombëtare të lirisë së mediave (3 maj) e kanë cekur 

presionin nga interesat politikë dhe afaristë si pengesë për 

pavarësinë më të madhe të shtypit në vend. Ka pasur gjashtë 

gazeta kryesore ditore në gjuhën maqedonase, njëra prej të 

cilave është shpërndarë pa pagesë, si dhe tri gazeta ditore në 

gjuhën shqipe. Asnjëra gazetë ose medium tjetër nuk ka qenë 

zyrtarisht nën kontrollin qeveritar.  

 

Gazetat dhe revistat ndërkombëtare kanë qenë në disponueshmëri 

në mbarë vendin.  

 

Radio-televizioni i Maqedonisë (MRTV), i cili në përgjithësi i 

ka favorizuar pikëvështrimet qeveritare të çështjeve politike, 

ka qenë transmetuesi i vetëm publik në vend. Ka pasur pesë 

stacione televizive private në nivel nacional dhe 46 stacione 

televizive lokale dhe rajonale. Më tej, Këshilli nacional për 

radiodifuzion i ka dhënë leje dhjetë televizioneve satelitore në 

gusht. Shumica prej tyre transmetojnë programe të lajmeve dhe 

pasqyrojnë pikëvështrime të shumëllojta. Ka pasur shumë radio-

stacione të pavarura. Numri i agjencive dhe portaleve të lajmeve 

ka vazhduar të rritet dhe të gjithë transmetuesit kryesorë dhe 

mediat e shtypura kanë ofruar ueb-edicione të azhurnuara.  

 

Gjyqet janë ballafaquar me disa raste të shpifjes, përfoljes dhe 

përgojimit, të cilat sipas ndryshimeve ligjore të vitit 2007 

pjesërisht janë dekriminalizuar si kundërvajtje, duke e lejuar 

vetëm gjobitjen në rastet e këtilla. Në disa raste, gjyqet nuk i 

kanë gjobitur kundërvajtësit, të cilët kanë kërkuar falje para 

gjyqit. Më 24 janar, Gjyqi themelor në Manastir ka gjobitur një 

gazetar me 720.000 denarë (rreth 16.800 USD) për publikimin e 

gjobës policore për një gjykatës, i cili ka vozitur nën ndikim 

të alkoolit. Gazetari në fjalë është ankuar ndaj vendimit 

gjyqësor më 7 prill dhe procedura ka qenë në vijim e sipër në 

fund të vitit. Më 22 dhjetor, gjyqi në Shkup e ka gjobitur 

profesorin e drejtësisë Ljubomir Frckoski me 1.9 mln denarë 

rreth 45.600 USD) për shpifje kundër Kryeministrit Nikolla 

Gruevski, në një kolumnë të botuar në gazetën ditore Dnevnik në 

vitin 2007, ku është kritikuar menaxhimi i Gruevskit me shitjen 

e rafinerisë shtetërore të naftës, në kohën kur ky i fundit ka 

qenë Ministër i financave. OJQ Raportuesit pa kufij e ka 

kritikuar këtë vendim si të dëmshëm për lirinë e shtypit.  

 

Më 25 janar, dy sulmues e kanë rrahur Goran Gavrilovin, pronarin 

e radios nacionale Kanal 77 dhe bashkëthemelues i Shoqatës së 

mediave private elektronike të Maqedonisë, para shtëpisë së tij. 

Policia ka ngritur padi kundër tre personave, përfshirë edhe 

pronarin e TV-stacioneve kabllovike Robi dhe Telekabel për 

porositjen e sulmit dhe për përpjekje për vrasje. Gavrilov ka 

cekur se është sulmuar për shkak të raportimit të Kanal 77 për 

kushtet e TV-stacionit kablovik Telekabel, si dhe për shkak të 

përpjekjeve të tij për rregullimin e marrëdhënieve mes 

operatorëve kablovik dhe mediave private elektronike. Në prill, 

pas gjykimit dyjavor, gjyqi i ka liruar tre të pandehurit për 

shkak të mungesës së dëshmive. Më 14 tetor, gjyqi i apelit e ka 

vërtetuar lirimin e tyre.   

 

Më 14 nëntor ka filluar procesi gjyqësor kundër efektivit të 

policisë, të pandehur për sulmin ndaj kameramanit të 

Televizionit Alsat, Igor Ljubocevski, që ka ndodhur kur 

kameramani e ka incizuar ndalimin e veturës së një deputeti nga 

ana e policisë, në shtator të vitit 2007. Organet kompetente i 

kanë suspenduar tre efektivët tjerë të përfshirë në këtë 

incident, por nuk kanë ngritur padi kundër tyre.  

 

Deri në fund të vitit nuk ka filluar procedura gjyqësore për 

rastin e shtatorit të vitit 2007, kur një roje sigurie e partisë 

politike - Bashkimit Demokratik për Integrim (BDI) e ka goditur 

me shuplakë gazetarin e TV A1, Lirim Dullovi, gjatë raportimit 

të gazetarit për ngjarjet në parlament.  

 

Më 24 maj, në vazhdën e fushatës zgjedhore, hajnat  kanë vjedhur 

gjashtë transmetues televizivë të televizionit Alsat dhe 

televizionit lokal "Art" në afërsi të Tetovës. Shoqata e 

gazetarëve e Maqedonisë dhe përfaqësuesit e bashkësisë 

ndërkombëtare e kanë dënuar krimin, duke e cilësuar si përpjekje 

për heshtjen e mediave dhe pamundësimin e informimit të 

qytetarëve për procesin zgjedhor. Hetimet për këto raste kanë 

qenë në vazhdim e sipër deri në fund të vitit.    

 

 Liria e internetit 

 

Nuk ka pasur kufizime qeveritare për qasje në internet ose 

raporte që qeveria ka ushtruar mbikëqyrje të e-mailit ose 

dhomave të bisedave në internet. Individët ose grupet kanë pasur 

mundësi të përfshihen në shprehjen e lirë të pikëvështrimeve 

përmes internetit, përfshirë edhe e-mailin. Qeveria ka synuar 

rritjen e shfrytëzimit të internetit nga qytetarët. Qeveria ka 

menaxhuar me internet-kafe shtetërore në pothuajse çdo qytet më 

të madh në vend, ku është ofruar qasja në internet pa pagesë për 

të gjithë personat nën moshën 27 vjeçare, si dhe për femrat mbi 

moshën 62 vjeçare dhe meshkujt mbi moshën 64 vjeçare. 

Megjithatë, qasja në internet me çmime të pranueshme ka qenë e 

pamundësuar për shumë banorë. Sipas vlerësimeve të Statistikës 

ndërkombëtare të internetit të muajit qershor, në shtet ka rreth 

685,000 shfrytëzues të internetit, gjegjësisht 33% e popullsisë.  

 

 Liria akademike dhe ngjarjet kulturore 

Nuk ka pasur kufizime qeveritare për lirinë akademike ose 

ngjarjet kulturore. 

 

b. Liria e tubimit paqësor dhe shoqërimit  

 

 Liria e tubimit  

 

Ligji e parasheh lirinë e tubimit dhe qeveria në përgjithësi e 

ka respektuar këtë të drejtë në praktikë. Për të gjitha llojet e 

tubimeve publike, organizuesi duhet ta informojë Ministrinë e 

punëve të brendshme, me qëllim që të sigurohet vendi. 

 

 Liria e shoqërimit     

 

Ligji e parasheh lirinë e shoqërimit dhe qeveria në përgjithësi 

e ka respektuar këtë të drejtë. 

 

c. Liria e besimit fetar 

 

Kushtetuta dhe Ligji i ri për statusin ligjor të kishave, 

bashkësive dhe grupeve fetare, që ka hyrë në fuqi më 1 maj, 

siguron liri të besimit fetar dhe qeveria në përgjithësi e ka 

respektuar këtë të drejtë në praktikë. Ligji i ri për besimin 

fetar i mënjanon kufizimet e mëparshme për regjistrimin e 

organizatave fetare, duke e lejuar regjistrimin e më tepër se 

një bashkësie fetare për traditat kryesore fetare në vend, të 

cilave i jepet statusi ligjor. Ligji nuk kërkon që grupet ose 

individët të jenë të regjistruar si bashkësi fetare për 

ushtrimin e besimit fetar në mënyrë publike ose private. Është 

vonuar me zbatimin e ligjit të ri.  

 

Ligji i ri e ka bartur përgjegjësinë e aprovimit të kërkesave 

për regjistrimin e grupeve dhe bashkësive fetare nga Komisioni 

shtetëror për marrëdhëniet me bashkësitë dhe grupet fetare mbi 

Gjyqin themelor Shkupi II. Gjyqi e ka caktuar një gjykatës për 

punën me kërkesat e regjistrimit. Deri në fund të vitit, gjyqi 

ka pranuar 10 kërkesa për regjistrimin e ri të bashkësive 

fetare. Në shtator gjyqi nuk e ka përmbushur afatin 15-ditësh të 

përcaktuar nga ligji për sigurimin e plotësisë të të gjitha 

gjashtë kërkesave të pranuara deri atë moment. Pas përcaktimit 

të plotësisë së kërkesës, ligji lejon vetëm tetë ditë për 

regjistrimin e kërkesës së re. Në shtator, gjykatësi kompetent 

nuk ka qenë në mundësi të vlerësojë se kur do të vendoset për 

kërkesat e pezulluara, kështu që deri në fund të vitit gjykatësi 

nuk ka aprovuar asnjë nga 10 kërkesat.   

Ligji parasheh që të gjitha subjektet, përfshirë edhe ato 

fetare, të marrin leje për ndërtimin e objekteve fetare, si dhe 

objekteve tjera. Marrë në përgjithësi, qeveria nuk ka ndërmarrë 

veprime kundër grupeve, të cilat kanë ndërtuar objekte pa leje. 

Konflikti i vitit 2007 për pronësinë dhe shfrytëzimin e pronës 

nga anëtarët e Dëshmitarëve të Jehovas është zgjidhur, në mënyrë 

të kënaqshme për grupin, përmes përkrahjes së Komisionit 

shtetëror për marrëdhëniet me bashkësitë dhe grupet fetare. 

 

Ligji i ri për besimet fetare i ka mënjanuar kufizimet paraprake 

për themelimin e vendeve të lutjes, me çka është eliminuar 

kërkesa paraprake e sigurimit të lejes të paktën 15 ditë para 

kryerjes së shërbimeve fetare në vendet që nuk ceken me ligj.  

 

Anëtarët e "Kryepeshkopatës ortodokse të Ohrit", grupit të 

njohur nga Kisha Ortodokse Serbe por që nuk ka status juridik, 

ka vazhduar të pohojnë se mbahen nën vëzhgim dhe që shqetësohen 

për shkak të besimit fetar. Murgeshat dhe peshkopët e bashkësisë 

kanë cekur se ndalohen më gjatë në pikëkalimet kufitare dhe kanë 

raportuar se një efektiv kufitar ju ka thënë se ndalimet ndodhin 

për shkak të përkatësisë fetare. Në prill 2007, organet e kanë 

liruar udhëheqësin e grupit, Jovan Vranishkovskin, i cili ka 

qenë i burgosur në gusht 2006 për shpërdorime financiare. 

Vranishkovski ballafaqohet me vazhdimin e tretë të gjykimit për 

rastin e shpërdorimit financiar të vitit 2006. Më 17 mars, gjyqi 

në Veles ka lëshuar urdhër-arrest për Vranishkovskin, për shkak 

të mosparaqitjes në gjyq. Anëtarët e kishës së tij kanë 

raportuar se Vranishkovski qëndron jashtë vendit.  

 

Ligji parasheh që të huajit që hyjnë në vend me qëllim të 

ushtrimit të punëve ose riteve fetare, duhet të kërkojnë leje 

nga Komisioni shtetëror për marrëdhënie me bashkësitë dhe grupet 

fetare. Gjatë aplikimit për vizë, personi i cili planifikon të 

ushtrojë punë fetare duhet t'i dorëzojë Komisionit letër të 

ftesës nga përfaqësuesi i ndonjë grupi të regjistruar fetar në 

vend. Komisioni pastaj e lëshon aprovimin, i cili duhet të 

parashtrohet së bashku me kërkesën për vizë. Zakonisht, 

aprovimet janë lëshuar brenda një jave.  

 

Kthimi i pronave fetare të shpronësuara nga ana e ish-qeverisë 

jugosllave nuk është zgjidhur plotësisht. Pothuajse të gjitha 

kishat dhe xhamitë janë kthyer në pronësi të bashkësive fetare 

gjegjëse, por pronat tjera, si për shembull trojet e mëdha ose 

qendrat e bashkësive edhe më tej nuk janë kthyer. Kërkesat për 

kthim ose kompensim shpesh herë kanë qenë të komplikuara për 

shkak se pronat e kanë ndërruar shumë herë pronarin, ose kanë 

qenë të mbindërtuara. Bashkësia islame e Maqedonisë (BIM) ka 

pohuar që nuk i jepet e drejta e cila i takon për shfrytëzimin e 

disa xhamive, të cilat duhet t'ia kthejë qeveria. Përveç kësaj, 

bashkësia ka pretenduar se në disa raste, qeveria e ka vonuar 

procesin e kthimit të pronave duke i shitur ose duke ndërtuar 

objekte të reja në pronat e kontestuara, si dhe përmes 

kontestimit të kërkesave ligjore historike të bashkësive mbi 

pronat fetare. Bashkësia islame dhe Kisha ortodokse maqedonase 

kanë raportuar për vështirësi të mëdha në marrjen e pronësisë 

mbi pronat e pronësuara paraprakisht, në rastet kur ato gjenden 

në lokacione të preferuara për investuesit ose afaristët, në 

veçanti në vendet urbane.  Të gjitha pronat/objektet fetare të 

cilat i kanë takuar bashkësisë çifute janë kthyer në vitin 2002. 

Përmes marrëveshjes për fillimin e punëve ndërtimore, të lidhur 

në dhjetor 2007, bashkësia çifute është dakorduar me pranimin e 

17 mln eurove (rreth 24 mln USD) si kompensim nga qeveria për të 

gjitha pronat e çifutëve pa trashëgimtarë në vend, pas Luftës së 

dytë botërore. Bashkësia e çifutëve ka planifikuar t'i 

shfrytëzojë këto mjete për përfundimin e Qendrës memoriale dhe 

artistike të Holokaustit në Shkup.  

 

Keqpërdorimi dhe diskriminimi shoqëror 

 

Ka pasur raporte të izoluara për keqpërdorime ose diskriminim 

shoqëror në bazë të përkatësisë fetare, besimit ose ushtrimit të 

besimit fetar. Megjithatë, për dallim nga viti i kaluar, nuk ka 

pasur raporte për vandalizëm të lokacioneve fetare.  

 

Më 28 mars janë shpërndarë afishet për të cilat mund të 

nënkuptohet se janë lëshuar nga Eparkia e Prespës-Pellagonisë e 

Kishës Ortodokse Maqedonase tek një numër i panjohur i shtëpive 

në Manastir, duke i udhëzuar banorët që t'i injorojnë ose t'i 

kërcënohen Dëshmitarëve të Jehovait, të cilat kanë trokitur në 

dyert e tyre.  

 

Bashkësia çifute ka vlerësuar që rreth 250-300 çifutë kanë 

jetuar në vend gjatë vitit. Nuk ka pasur raporte për akte 

antisemite.  

 

Për më tepër detaje, shikoni Raportin ndërkombëtar për liritë 

fetare të vitit 2008 në www.state.gov/g/drl/irf/rpt. 

 

 

 

d. Liria e lëvizjes, personat e zhvendosur brenda vendit, 

mbrojtja e refugjatëve dhe personave pa shtetësi 

 

http://www.state.gov/g/drl/irf/rpt

Ligji parasheh liri në lëvizjen brenda vendit, udhëtimin në 

vendet e jashtme, emigrimin dhe riatdhesimin. Marrë në 

përgjithësi, Qeveria i ka respektuar këto të drejta. Qeveria ka 

bashkëpunuar me Zyrën e Komisionarit të lartë të OKB-së për 

refugjatë (UNHCR) dhe organizatat tjera humanitare për sigurimin 

e mbrojtjes dhe ndihmës për personat e zhvendosur brenda vendit, 

refugjatët, refugjatët në kthim, azil-kërkuesit, personat pa 

shtetësi dhe personat tjerë të tanguar.   

 

Ligji e ndalon ekzilin e dhunshëm dhe qeveria nuk ka përdorur 

ekzil të dhunshëm, qoftë brenda ose jashtë vendit.  

 

 Personat e zhvendosur brenda vendit (PZHBV) 

 

Gjatë vitit, UNHCR ka raportuar për 736 persona të zhvendosur 

gjatë konfliktit të brendshëm të vitit 2001. Prej tyre, 324 kanë 

jetuar në qendra kolektive, kurse 412 kanë qenë të vendosur me 

familje nikoqire.  

 

PZHBV kanë pranuar ndihmë themelore, kryesisht nga Ministria e 

punës dhe politikës sociale (MPPS), por vetëm një numër i vogël 

ka pasur mundësi të përfshihet në aktivitete që gjenerojnë të 

ardhura, për shkak të shkallës së lartë të papunësisë në vend. 

Qeveria i ka lejuar PZHBV qasje ndaj organizatave humanitare 

vendase dhe ndërkombëtare dhe i ka lejuar ta marrin ndihmën e 

siguruar nga këto grupe.  

 

Gjatë vitit, qeveria ka vazhduar me inkurajimin e PZHBV për 

kthim në vendbanimet e tyre, në rajonet të cilat pushteti i 

cilëson të sigurta. Disa PZHBV kanë vazhduar me pohimin se 

qeveria nuk siguron përkrahje adekuate me të cilat do të 

mundësohet kthimi i tyre në vendbanimet.  

 

 Mbrojtja e refugjatëve 

 

Ligji e parasheh dhënien e statusit të azilit ose refugjatit në 

pajtim me Konventën e OKB-së të vitit 1951 dhe të lidhur me 

Statusin e refugjatëve dhe Protokollit të vitit 1967. Qeveria ka 

krijuar sistem për sigurimin e mbrojtjes për refugjatët. Në 

realitet, qeveria ka siguruar mbrojtje kundër kthimit të 

personave në shtetet në të cilat jeta ose liria e tyre mund të 

kërcënohet.  

 

Në vend edhe më tej kanë qëndruar gjithsej 1.772 azil-kërkues, 

refugjatë, persona nën mbrojtje humanitare dhe persona tjerë të 

natyrës së ngjashme, që kanë mbetur prej konfliktit në Kosovë në 

vitin 1999. Shumica prej tyre janë romë.  

Qeveria e ka lejuar statusin e refugjatit në një rast gjatë 

vitit. Që nga viti 2003, qeveria e ka lejuar azilin për mbrojtje 

humanitare për personat që nuk kualifikohen si refugjatë, sipas 

konventës së vitit 1951 dhe protokollit të vitit 1967. Në fund 

të vitit, 1.128 persona nga Kosova kanë jetuar me këtë status, i 

cili shqyrtohet kohë pas kohe. Ka pasur rënie në numrin e azil-

kërkuesve të regjistruar, nga 171 në 100, për shkak se 75 

personave ju është lejuar azili për mbrojtje humanitare, disa 

tjerë janë riatdhesuar vullnetarisht ose janë larguar në 

destinacione të panjohura, kurse të tjerët janë refuzuar 

përfundimisht si raste azili.  

 

Sipas UNHCR-së, ndryshimet e legjislativës së azilit të vitit 

2007 dhe 2008 i kanë zvogëluar mbrojtësit ligjorë të azil-

kërkuesve. UNHCR e ka cilësuar si të ulët cilësinë e mekanizmit 

për përcaktimin e statusit të refugjatit, duke nënvizuar se dy 

shkallët e procesit ankesor janë joefektivë dhe rezultojnë vetëm 

me konfirmimin e vendimeve negative të shkallës së parë. 

Megjithatë, qeveria nuk ka raportuar për asnjë rom, të cilit i 

është refuzuar kërkesa për azil. Përveç kësaj, UNHCR ka 

raportuar për progres të përgjithshëm në fushat e nënshtetësisë 

dhe zvogëlimin e personave de-fakto pa shtetësi.  

 

Qeveria ka filluar me lëshimin e dokumenteve të identifikimit 

për azil-kërkuesit, i ka pranuar refugjatët dhe personat nën 

mbrojtje humanitare dhe ka hapur qendër të re pranuese për azil-

kërkuesit më 4 qershor. Kjo qendër siguron strehim për azil-

kërkuesit e ri, ndonëse mungon gama e plotë e shërbimeve 

mbështetëse. Ligji i ri ia lejon refugjatëve dhe azil-kërkuesve 

qasjen ndaj punësimit. Lëshimi i dokumenteve të identifikimit 

për azil-kërkuesit, refugjatët e pranuar dhe personat nën 

mbrojtje humanitare, ka mënjanuar një pengesë për punësimin e 

këtyre personave.  

 

Më 29 dhjetor, qeveria e ka miratuar strategjinë për integrimin 

e refugjatëve dhe personave nën mbrojtje humanitare.  

 

Pjesa 3 Respektimi i të drejtave politike: E drejta e 

qytetarëve për ndërrimin e qeverisë së tyre  

 

Kushtetuta ia jep të drejtën qytetarëve për ta ndërruar qeverinë 

në mënyrë paqësore dhe qytetarët e kanë ushtruar këtë të drejtë 

përmes zgjedhjeve periodike dhe të përgjithshme, të cilat në 

përgjithësi kanë qenë të lira dhe të drejta, në bazë të votimit 

të përgjithshëm. Ndonëse kodi zgjedhor siguron bazë relativisht 

të mirë për realizimin e zgjedhjeve demokratike, ai gjithashtu 

përmban edhe disa dispozita të paplota dhe paqëndrueshme, 

veçanërisht dispozitat e lidhura me proceset ankesore.  

 

 

Zgjedhjet dhe pjesëmarrja politike 

 

Më 1 qershor janë mbajtur zgjedhjet parlamentare nacionale. Si 

rezultat i shqyrtimeve të raporteve për dhunë, frikësim dhe 

parregullsi serioze nga ana e Këshillit shtetëror zgjedhor 

KSHZ), në vend janë mbajtur dy raunde plotësuese të zgjedhjeve - 

në 187 vendvotime më 15 qershor dhe në 15 vendvotime më 29 

qershor. Vëzhguesit ndërkombëtarë i kanë cilësuar zgjedhjet si 

të njollosura, kurse Misioni mbikëqyrës i OSBE-së në Maqedoni ka 

raportuar që zgjedhjet parlamentare nuk i kanë plotësuar 

përcaktimet themelore të OSBE-së. OSBE ka raportuar që në pjesën 

më të madhe të vendit, qeveria e ka administruar mirë anën 

procedurale të zgjedhjeve, por ka cekur dështime tek disa palë 

të përfshira në zgjedhje dhe organet relevante për parandalimin 

e akteve të dhunshme në zonat me shumicë etnike shqiptare. OSBE 

dhe vëzhguesit tjerë ndërkombëtarë kanë vërejtur që votuesit në 

shumë vende nuk kanë pasur mundësi ta shprehin vullnetin e tyre 

në mënyrë të lirë, për shkak të zbatimit të kufizuar ose 

selektiv të ligjit dhe përpjekjeve të organizuara për pengimin e 

dhunshëm të zgjedhjeve.  

 

Gjatë periudhës së fushatës, klima e sigurisë ka dalluar dukshëm 

mes rajoneve me shumicë etnike shqiptare dhe pjesën tjetër të 

vendit. Raporti i OSBE-së e ka cekur mungesën e reagimit policor 

ndaj akteve të shumta të dhunës dhe frikësimit në rajonet me 

shumicë etnike shqiptare, të krijuara nga klima e mosndëshkimit. 

Incidentet e dhunshme në rajonet me shumicë etnike shqiptare i 

kanë shëmtuar zgjedhjet e 1 qershorit, kur një person është 

vrarë dhe disa tjerë janë lënduar. Gjendja e sigurisë është 

përmirësuar në raundin e dytë dhe të tretë zgjedhor, kur janë 

parandaluar incidentet e dhunshme që kanë ndodhur më 1 qershor.  

 

Mospërputhja mes kodit zgjedhor të vitit 2006 dhe disa ligjeve 

tjera të miratuara më vonë kanë pasur efekt në procesin ankesor 

të zgjedhjeve parlamentare. OSBE ka vërejtur që mospërputhjet në 

proceset ankesore gjyqësore rezultojnë me zbrazëtira në 

mbrojtjen e të drejtave të kandidatëve, për shkak të paqartësisë 

se cili trup është përgjegjës për vendim-marrje për ankesat, si 

dhe paqartësisë se cilat veprime konkrete të trupave zgjedhorë 

definohen si akte finale administrative, ndaj të cilave mund të 

parashtrohen ankesat.  

Disa femra prej bashkësive më tradicionale, në veçanti tek 

shqiptarët etnikë, janë privuar nga e drejta e votës për shkak 

të praktikës së votimit familjar ose të shoqëruar nga ndonjë 

anëtar mashkullor i familjes, i cili ka votuar në emër të tyre.  

 

Ka pasur 38 femra në parlamentin e 120 deputetëve dhe dy femra 

në qeverinë 22-anëtarëshe. Ligji parasheh që një e treta e 

anëtarëve në secilën listë të partive politike të jenë nga 

gjinia e cila është më pak e përfaqësuar. Kjo vlen për zgjedhjet 

nacionale dhe lokale.  

 

Ka pasur 29 shqiptarë etnikë, katër serbë, dy vllahë, nga një 

turk, rom dhe boshnjak në Parlamentin 120-anëtarësh. Në qeverinë 

22-anëtarëshe ka pasur tetë anëtarë të pakicave. 

 

Për shkak të mosmarrëveshjeve politike, partitë e opozitës kanë 

qëndruar jashtë parlamentit për disa muaj. Partia e opozitës së 

maqedonasve etnikë, Lidhja Social-demokrate e Maqedonisë e ka 

braktisur parlamentin më 17 korrik, pas arrestimit të nën-

kryetarit të partisë, Zoran Zaev, në bazë të padive për 

korrupsion. Partia e ka përshkruar arrestimin e Zaevit si të 

motivuar politikisht, duke cekur se MPB i ka informuar mediat, 

me qëllim të ekspozimit të profilit të lartë para mediave dhe që 

e ka manipuluar procesin gjyqësor për ta mbajtur personin në 

fjalë në paraburgim, madje edhe atëherë kur gjykatësi kompetent 

e ka urdhëruar lirimin e Zaevit. Partia është kthyer në 

parlament më 4 gusht, pas faljes së Zaevit nga ana e Kryetarit 

të shtetit, i cili gjithashtu i ka takuar LSDM-së.  

 

Opozita e shqiptarëve etnikë, Partia Demokratike Shqiptare nuk 

ka marrë pjesë në parlamentin e ri, i cili e ka mbajtur 

mbledhjen konstituive më 21 qershor. Partia ka hyrë në parlament 

më 9 tetor, duke protestuar në ndërkohë për votimin e mbi 150 

ligjeve nga parlamenti përmes procedurës së shpejtuar, që i ka 

pamundësuar të gjitha mundësitë për debat.  

 

Korrupsioni dhe transparenca e qeverisë  

 

Ndonëse ligji parasheh ndëshkim penal për korruptimin e 

zyrtarëve, qeveria nuk e ka zbatuar ligjin në mënyrë efektive 

dhe zyrtarët shpesh herë kanë qenë të përfshirë në çështje 

korruptive duke mos u ndëshkuar. 

 

Rastet e korrupsionit në sistemin policor dhe gjyqësor kanë qenë 

veçanërisht brengosëse. Më 3 korrik, gjyqi në Shtip e ka dënuar 

Metodi Gocevskin, gjykatës në Gjyqin themelor të Vinicës, me një 

vit burg për shkak të shpërdorimit të pozitës. Me burg 

tetëmuajsh është dënuar edhe prokurori publik Jordan Danilov. 

Këshilli gjyqësor ka qenë në vijim e sipër të shqyrtimit të 

pretendimeve për keqpërdorime edhe kundër shtatë gjykatësve 

tjerë. Organet kompetente kanë ngritur padi penale kundër katër 

gjykatësve të Gjyqit themelor në Shtip për shkak të procesimit 

të keq të lëndës së falimentimit. Edhe ky rast ka qenë në vijim 

e sipër në fund të vitit. Më 1 mars, Gjyqi i apelit në Shtip e 

ka ndryshuar vendimin e majit 2007 për dënimin e Zoran 

Trajanovit, kryesues i Gjyqit themelor në Koçanë, të dënuar me 

burg njëvjeçar për shkak të shpërdorimit të pozitës, gjegjësisht 

lëshimeve procedurale. Gjykatësi e ka dënuar Trajanovin me tetë 

muaj burg në përsëritjen e gjyqit.   

 

Gjatë vitit janë ngritur ose ndjekur disa raste korruptive të 

profilit të lartë. Më 26 shkurt, gjyqi në Shkup e ka shpallur 

Metodija Smilenskin, ish-drejtor i bankës së falimentuar Export 

Import Bank dhe Ljube Trpeskin, ish-Guvernator i Bankës 

Popullore të Maqedonisë, si fajtorë për korrupsion dhe i ka 

dënuar me katër vite e gjysmë burg.  

 

 

Më 9 dhjetor, gjyqi në Shkup e ka dënuar ish-Kryeministrin 

Vllado Buckovski me 42 muaj burg për shkak të shpërdorimit të 

autorizimeve. Buckovski menjëherë e ka publikuar qëllimin e tij 

për parashtrimin e ankesës ndaj këtij aktgjykimi. Meqë dënimi 

është më i ulët se pesë vite, kodi penal e lejon qëndrimin e tij 

në liri gjatë procedurës ankesore.  

 

Më 22 maj, organet kompetente e kanë arrestuar ish-drejtorin 

gjeneral të kompanisë elektro-energjetike Elektroekonomia e 

Maqedonisë, Pande Llazarov, në bazë të padisë për keqpërdorimin 

e pozitës zyrtare për marrje ryshfeti gjatë furnizimit dhe 

pastrimit të parave. Hetimet kanë përfunduar në fund të 

nëntorit, kurse lënda do të gjykohet në fillim të vitit 2009. 

Lazarovi ka filluar me vuajtjen e burgut shtëpiak më 11 nëntor, 

duke ofruar pronë në vlerë prej 500.000 eurove (rreth 704.000 

USD) si garanci.  

 

Më 22 shkurt, gjyqi në Shkup e ka dënuar ish-drejtoren e 

Drejtorisë të të hyrave publike, Petra Miteva me tre vjet burg 

në bazë të padisë për "veprime joetike". Sipas padisë, Miteva ka 

blerë hapësira kancelarike në mënyrë joadekuate, duke lënë të 

pashpjeguara 35 milionë denarë (rreth 820.000 USD). Ankesa ka 

mbetur e pezulluar në fund të vitit.  

 

Komisioni shtetëror për parandalimin e korrupsionit ka qenë 

përgjegjës për hetimin e akuzave për korrupsion, si dhe ankesave 

të pranuara nga qytetarët. Gjatë vitit, Komisioni ka pranuar 767 

ankesa të lidhura me punën e organeve shtetërore, procedurat e 

privatizimit, procedurat gjyqësore dhe lëndët tjera relevante.  

 

Deputetet dhe zyrtarët e lartë publikë i janë nënshtruar ligjeve 

për zbulime financiare.  

 

Ligji e parasheh qasjen publike ndaj informatave qeveritare. 

 

Pjesa 4 Qëndrimi qeveritar ndaj hetimeve ndërkombëtare dhe 

joqeveritare për shkeljet e pretenduara të të drejtave 

të njeriut  

 

Ka pasur disa grupe vendase dhe ndërkombëtare të të drejtave të 

njeriut të cilët në përgjithësi kanë vepruar pa kufizime 

qeveritare dhe të cilat i kanë hetuar dhe publikuar konstatimet 

e tyre në rastet e të drejtave të njeriut. Sipas vështrimit të 

tyre, zyrtarët qeveritarë në përgjithësi kanë qenë kooperativë 

dhe kanë bashkëpunuar.  

 

Në vend ka 4.429 OJQ vendase dhe ndërkombëtare, duke e përfshirë 

Forumin, Mostin, Komitetin e Helsinkit të Maqedonisë dhe OJQ-të 

e përkushtuara për çështjet konkrete, duke i përfshirë të 

drejtat e romëve, trafikimin e qenieve njerëzore dhe të drejtat 

e votuesve. Udhëheqësit e OJQ-ve kanë shprehur brengosje se 

qeveria kërkon të jetë roje e vetes përmes krijimit të 

organizatave paralele të cilat do ta kundërshtojnë ose 

zëvendësojnë punën e OJQ-ve të pavarura, duke e cekur 

konkretisht fushën e vëzhgimit të zgjedhjeve dhe vëzhgimit të 

pavarësisë dhe efektivitetit të gjyqësorit dhe parlamentit.  

 

OSBE ka udhëhequr me përpjekjet e bashkësisë ndërkombëtare për 

angazhimin e qeverisë në çështjet e të drejtave të njeriut. 

Misionet vëzhguese të OSBE-së dhe BE-së kanë vazhduar me 

implementimin e projekteve për përmirësimin e marrëdhënieve mes 

maqedonasve dhe shqiptarëve etnikë.  

 

Zyra e Avokatit popullor ka mandat për zvogëlimin e 

diskriminimit ndaj bashkësive pakicë dhe përmirësimin e 

përfaqësimit të barabartë në jetën publike. Zyra e Avokatit 

popullor ka vepruar me gjashtë zyrat rajonale në mbarë vendin. 

Përfaqësuesit e saj kanë të drejtë ligjore t'i vizitojnë të 

gjithë personat e privuar, duke i përfshirë edhe personat në 

paraburgim. Kjo e drejtë është ushtruar pa asnjë pengesë gjatë 

vitit.  Avokati popullor ka konstatuar që institucionet 

qeveritare i kanë shkelur të drejtat e individëve në 499 raste 

nga gjithsej 3.022 ankesa të pranuara gjatë vitit të kaluar. 

Shumica e rasteve kanë qenë të lidhura me shkeljet e procedurave 

gjyqësore, keqpërdorimin policor dhe të drejtat e punës dhe 

pronës. Qeveria ka vepruar sipas rekomandimeve të Avokatit 

popullor në mbi 80% të rasteve, por në disa raste nuk i ka 

siguruar informatat e kërkuara nga Zyra e Avokatit të popullit. 

Për dy vite me radhë, Avokati i popullit ka shënuar bashkëpunim 

dhe komunikim të shtuar me qeverinë, në krahasim me vitet 

paraprake. Por, është raportuar që ndonëse reagimet qeveritare 

ndaj kërkesave janë dhënë me kohë, ato shpesh herë nuk kanë qenë 

përmbajtjesore.  

 

Në përgjithësi, qeveria ka bashkëpunuar me Tribunalin 

ndërkombëtar penal për ish-Jugosllavinë (ICTY). Më 10 korrik, 

ICTY e ka liruar ish-ministrin e punëve të brendshme Ljube 

Boskovskin dhe e ka dënuar ish-oficerin policor Johan 

Tarculovski me 12 vjet burg për shkak të bashkëveprimit në 

vrasjen e civilëve shqiptarë në Luboten në vitin 2001. ICTY ia 

ka kthyer prokurorisë publike katër lëndët kundër qytetarëve të 

vendit, ndaj të cilave ICTY nuk ka vepruar.  

 

Pjesa 5   Diskriminimi, keqpërdorimi shoqëror dhe trafikimi i 

qenieve njerëzore   

 

Kushtetuta dhe ligji e ndalojnë diskriminimin në bazë të 

gjinisë, racës, paaftësive, besimit fetar, përkatësisë 

nacionale, sociale ose politike. Në përgjithësi, qeveria i ka 

zbatuar këto dispozita. Diskriminimi shoqëror ndaj pakicave 

etnike ka vazhduar, kurse mbrojtja joadekuate e të drejtave të 

femrave edhe më tej ka mbetur problem.  

 

Femrat 

 

Përderisa ligji në mënyrë taksative e ndalon dhunimin, duke e 

përfshirë edhe dhunimin bashkëshortor, për shqiptimin e dënimit 

nevojiten dëshmi për penetracion dhe rezistencë aktive të 

viktimës. Përveç kësaj, sanksionet ligjore nuk kanë qenë 

parandalues domethënës. Kërkesat për dëshmi kanë qenë më të 

ashpra në krahasim me të gjitha krimet tjera të dhunshme. Dënimi 

për dhunim ose detyrim të dhunshëm seksual është prej një deri 

në 15 vjet burg. Si edhe në rastet e dhunës në familje, policia 

dhe zyrtarët gjyqësorë kanë ngurruar në ndjekjen e dhunimit 

bashkëshortor. Ka edhe shumë viktima të cilat nuk janë zbuluar 

për shkak të zhigosjes (stigmas) shoqërore. 

 

Dhuna në familje dhe dhuna tjetër kundër femrave ka qenë një 

problem i vazhdueshëm dhe i përhapur. Një OJQ që ka menaxhuar me 

qendrat për viktimat e dhunës në familje ka raportuar rritje në 

shfrytëzimin e qendrave nga viktimat e dhunës në familje. Edhe 

statistikat e MPB-së për gjashtë muajt e parë kanë shënuar 

rritje të raporteve të veprave penale dhe ankesave për dhunë 

kundër femrave, si dhe zvogëlim të kundërvajtjeve, krahasuar me 

periudhën e njëjtë në 2007. Ka pasur 130 raporte për dhunë 

fizike, 1.409 raporte për dhunë psikologjike, si dhe tre raste 

të dhunës së raportuar në gjashtë muajt e parë të vitit.  

 

Normat kulturore, duke i përfshirë edhe brengat e viktimave për 

turpin e mundshëm që do t'i shkaktohej familjes, e kanë 

dekurajuar paraqitjen e dhunës kundër femrave, kurse viktimat e 

dhunës në shtëpi rrallë herë kanë ngritë kallëzime penale. 

Ndonëse ligji në mënyrë konkrete e ndëshkon dhunën në familje 

dhe parasheh dënime substanciale për dhunuesit, ligji është 

zbatuar rrallë herë në praktikë. Përderisa ligji parasheh 

urdhëresa ndaluese për mbrojtjen e viktimave potenciale, ka 

pasur raporte sipas të cilave efektivët e policisë nuk kanë qenë 

të vetëdijshëm për dispozitat ligjore, me të cilat ju mundësohet 

të veprojnë për mbrojtjen e viktimave të dhunës në familje. 

Policia shpesh herë nuk ka reaguar ndaj pretendimeve për dhunë 

në familje. Qeveria nuk ka kërkuar trajnim të lidhur me dhunën 

në familje për forcat policore, prokurorët ose gjykatësit. Por, 

organizatat ndërkombëtare e kanë siguruar këtë trajnim për disa 

zyrtarë të zbatuesve ligjorë.  

 

Qeveria ka udhëhequr me gjashtë qendra të krizave me kapacitet 

të kufizuar, që janë shfrytëzuar nga femrat në rrezik dhe ka 

financuar një linjë emergjence të menaxhuar nga një OJQ 

nacionale nga Shkupi për viktimat e dhunës në familje. Përveç 

kësaj, ka pasur një strehimore të menaxhuar nga OJQ dhe qendra e 

krizës për strehim për përkohshëm (24-48 orë) për viktimat e 

dhunës në familje. OJQ-të lokale që punojnë për luftimin e 

dhunës në familje janë mbështetur në masë të madhe në përkrahjen 

nga donatorët ndërkombëtarë. Brengosja publike për dhunën kundër 

femrës nuk ka  qenë tepër evidente në media, ndonëse disa grupe 

të femrave kanë punuar për ngritjen e vetëdijes për këtë 

çështje.  

 

Prostitucioni është jolegal. Por, ligji nuk është zbatuar 

çdoherë. Disa femra të huaja të cilat kanë qenë të akuzuara për 

prostitucion janë deportuar, kurse janë ndjekur edhe disa 

meshkuj për "ndërmjetësim" në prostitucion.  

 

Ngacmimi seksual i femrave në vendin e punës ka qenë problem, në 

veçanti në sektorin privat. Ndonëse ligji nuk e trajton 

konkretisht ngacmimin seksual, ndjekja mund të bëhet si për 

vepër penale sipas legjislativës për antidiskriminim. 

Prapëseprapë, kjo nuk ka ndodhur në praktikë. Ndonëse femrat 

edhe më tej kanë mbetur me përfaqësim të ulët në nivelet më të 

larta të qeverisë dhe sektorit privat, ka pasur disa 

profesioniste të njohura në sektorin publik, duke e përfshirë 

edhe Ministren e punëve të brendshme dhe Ministren e kulturës. 

 

Seksioni për barazi gjinore në Ministrinë për punë dhe politikë 

sociale ka qenë përgjegjës për sigurimin e të drejtave ligjore 

të femrave. Ka pasur komisione gjinore në nivel të këshillave 

komunalë.  

 

Ndonëse ligji kërkon që meshkujt dhe femrat të paguhen njëjtë 

për punën e njëjtë, diskriminimi i femrave në kuptim të rrogave 

edhe më tej ka mbetur i përhapur, në veçanti në sektorin privat. 

Përderisa ligji e ndalon lëshimin e femrës nga puna gjatë kohës 

kur ajo gjendet në pushim të lindjes, diskriminimi kundër 

femrave shtatzëne ka vazhduar në praktikë.  

 

Femrat, nga disa pjesë të bashkësisë etnike shqiptare dhe rome, 

nuk kanë pasur mundësi të barabarta për punësim dhe arsim, për 

shkak të kufizimeve tradicionale ose fetare për shkollim dhe 

pjesëmarrje në shoqëri. Në disa bashkësi të shqiptarëve etnike, 

femrat nuk kanë pasur të drejtë të votës, e drejtë kjo e cila 

është ushtruar nga ndonjë mashkull i familjes, që ka votuar në 

emër të femrave.  

 

Mes aktiviteteve tjera, grupet përfaqësuese të femrave kanë 

punuar për luftimin e dhunës në familje përmes fushatave për 

ngritjen e vetëdijes, rritjes së përfshirjes politike të femrave 

përmes trajnimit të kandidateve për vendet e zgjedhura lokale, 

përmirësimin e qasjeve të femrave ndaj shërbimeve juridike dhe 

për promovimin e krijimit të ndërmarrjeve të vogla dhe të mesme 

të pronësuara nga femrat.  

 

Fëmijët 

 

Qeveria ka qenë e përkushtuar për të drejtat dhe mirëqenien e 

fëmijëve, por burimet e siguruara për këtë qëllim kanë qenë të 

kufizuara. Zyra e Avokatit popullor ka seksion të posaçëm për 

fëmijët, ku hetohen ankesat për shkeljen e të drejtave të 

fëmijëve. Ministria e punës dhe politikës sociale ka qenë 

përgjegjëse për mirëqenien e fëmijëve.  

 

Shkollimi i mesëm është shpallur i obligueshëm në shtator, kur 

ligji ka kërkuar që nxënësit ta vijojnë shkollimin deri në 

moshën 18-vjeçare. Paraprakisht, ligji ka kërkuar që nxënësit ta 

vijojnë mësimin deri në klasën e tetë, gjegjësisht deri në 

moshën 16-vjeçare. Ministria e arsimit ka raportuar që mbi 95% e 

fëmijëve janë regjistruar në shkollimin fillor. Nuk ka pasur të 

dhëna zyrtare për vijimin e mësimit ose numrin e fëmijëve që nuk 

kanë pasur qasje në arsim. Ndonëse shkollimi fillor dhe i mesëm 

janë pa pagesë, nxënësit duhet t'i sigurojnë vetë tekstet 

shkollore dhe materialet tjera, me përjashtim të familjeve që 

marrin ndihmë sociale. Programet dhe grantet e OJQ-ve kanë 

ndihmuar në sigurimin e teksteve shkollore dhe resurseve tjera 

shkollore për nxënësit romë.  

 

Ministria e arsimit ka raportuar që mbi 95% e nxënësve që e kanë 

përfunduar shkollimin fillor kanë vazhduar në shkollimin e 

mesëm, i cili është shpallur si i obligueshëm. Tradicionalisht, 

nxënësit e pakicave kanë shkallë më të ulët të vijueshmërisë në 

shkollimin e mesëm, për shkak të bindjes së shumë familjeve 

etnike shqiptare në viset rurale, sipas të cilëve femrat duhet 

të tërhiqen nga shkolla në moshën 14 vjeçare.  

 

Sipas udhëheqësve të bashkësisë rome, rreth 10% e fëmijëve romë 

asnjëherë nuk janë regjistruar në shkollë. Prej fëmijëve të 

regjistruar, 50% e kanë braktisur shkollimin deri në klasën e 

pestë, kurse klasa e tetë është përfunduar nga 25-32% e 

nxënësve. Në shkollat e përziera etnike, fëmijët romë kanë 

mësuar në klasa me nxënësit tjerë, por në klasat e lagjes së 

mbizotëruar nga romët, në Shuto Orizare të Shkupit, 95% e 

nxënësve kanë qenë romë. Ka ndodhur që zyrtarët t'i dërgojnë 

nxënësit romë në shkolla për fëmijët me nevoja të posaçme, për 

shkak se edukatorët kanë vlerësuar se nxënësit nuk kanë 

përgatitje minimale për regjistrim në shkollat e rregullta 

fillore.  

 

Si edhe në vitet e kaluara, kushtet e këqija fizike të shkollave 

dhe hapësira e pamjaftueshme e mësonjëtoreve kanë qenë ankesa të 

rëndomta, veçanërisht në pjesët rurale të vendit. Në disa raste, 

nxënësit kanë protestuar ndaj këtyre kushteve, duke e refuzuar 

vijimin e mësimit në shkollë. Në përgjithësi, djemtë dhe vajzat 

kanë qasje të barabartë në arsim, ndonëse ka pasur raste të 

izoluara të diskriminimit të vajzave në institucionet arsimore 

në disa rajone etnike shqiptare.  

 

Keqpërdorimi i fëmijëve ka qenë problem në disa rajone. Sipas 

statistikës së Ministrisë së punëve të brendshme, gjatë vitit 

janë paraqitur 96 raste të keqpërdorimit seksual të fëmijëve, 

prej të cilëve 52 raste kanë qenë sulme seksuale, 15 raste të 

dhunimit, 11 raste kanë përfshirë shfryrje të epsheve seksuale 

para të tjerëve, 3 raste kanë përfshirë shfaqje të pornografisë 

para personave të mitur dhe 3 raste kanë qenë të lidhura me 

incest me të mitur. Qendra për punë sociale e Ministrisë për 

punë dhe politikë sociale dhe Seksioni për delinkuentët e mitur 

në Ministrinë e punëve të brendshme kanë qenë përgjegjës për 

trajtimin e keqpërdorimit të fëmijëve. Edhe OJQ-të kanë qenë 

aktive në këtë fushë.  

 

Martesa e fëmijëve ka ndodhur me shpeshtësi të caktuar tek 

bashkësia rome dhe më rrallë tek bashkësia etnike shqiptare. Ka 

qenë e vështirë të vlerësohet numri i martesave të hershme tek 

bashkësia rome, për shkak se romët zakonisht nuk i regjistrojnë 

këto martesa.  

 

Të rriturit romë shpesh herë i kanë organizuar fëmijët e tyre në 

grupe për të kërkuar lëmoshë në udhëkryqet më frekuente, në 

kryqëzimet rrugore, restorante dhe kafene.  

 

Sipas disa vlerësimeve, në mbarë vendin ka rreth 500-1000 fëmijë 

në rrugë, pjesa më e madhe prej të cilëve janë romë. Me 

përkrahje ndërkombëtare, Ministria e punës dhe politikës sociale 

ka udhëhequr me qendrën ditore për fëmijët e rrugës.  

 

Trafikimi me qenie njerëzore 

 

Ligji i ndalon të gjitha format e trafikimit të qenieve 

njerëzore. Prapëseprapë, ka pasur raporte sipas të cilave 

njerëzit janë trafikuar në, përmes, brenda dhe nga vendi.  

 

Femrat dhe fëmijët janë trafikuar brenda vendit, kryesisht nga 

pjesët rurale të lindjes në baret urbane në pjesën perëndimore 

të vendit. Shumica e viktimave të trafikuara në vend kanë ardhur 

nga Serbia, Kosova dhe Shqipëria. Viktimat nga Maqedonia dhe 

viktimat që kanë tranzituar nëpër Maqedoni janë trafikuar në 

vendet e Evropës jugore, qendrore dhe perëndimore, përfshirë 

Greqinë, Bosnjën, Serbinë, Italinë dhe Suedinë.  

 

Ka qenë vështirë të merren statistikat zyrtare për fushëveprimin 

e trafikimit, për shkak se trafikuesit e kanë ndryshuar mënyrën 

e veprimit. Më pak se 1/3 e të gjitha viktimave potenciale e 

kanë pranuar ndihmën e ofruar nga qeveria. Bastisjet policore 

dhe dëshmitë e viktimave kanë konfirmuar që një numër i vogël i 

viktimave të trafikimit i janë nënshtruar kërcënimeve dhe 

keqpërdorimit fizik ose psikologjik. Sidoqoftë, OJQ-të dhe 

përfaqësuesit e bashkësisë ndërkombëtare kanë raportuar që me 

qëllim të sigurimit që viktimat të mos e identifikojnë veten si 

viktima të trafikimit (në rast se pyeten nga policia), 

trafikuesit çdoherë e më tepër e arranxhojnë qëndrimin legal të 

viktimave të tyre në vend, ju paguajnë ca të holla për shërbimet 

e tyre dhe ju lejojnë liri të kufizuar të lëvizjes.  

 

Trafikimi i qenieve njerëzore për eksploatim seksual, punë të 

dhunshme, robëri ose skllavëri është vepër penale. Më 15 janar, 

qeveria e ka ndryshuar Kodin penal, duke inkorporuar dënime më 

të ashpra për ata që trafikojnë ose bëjnë përpjekje për 

trafikimin e të miturve, si dhe për ata që i shfrytëzojnë 

shërbimet e viktimave të trafikuara. Ligji i ri parasheh dënim 

prej të paktën tetë viteve për personat e dënuar për trafikim të 

të miturve ose bashkëveprim në trafikimin e të miturve për 

eksploatim seksual, si dhe dënim prej të paktën dhjetë viteve 

për detyrimin e prostitucionit.  

 

Komisioni nacional qeveritar për parandalimin dhe ndalimin e 

trafikimit të qenieve njerëzore dhe emigrimit ilegal ka qenë 

koordinatori kryesor për përpjekjet e antitrafikimit. Ministria 

e punëve të brendshme ka qenë ministria kryesore e përfshirë në 

përpjekjet e zbatimit, kurse Ministria e punës dhe politikës 

sociale është marrë kryesisht me mbrojtjen e viktimave. Kanë 

marrë pjesë dhe tetë ministri tjera dhe përfaqësues të gjyqeve, 

si dhe Prokurorisë publike në nivel udhëheqës. 

 

Qeveria i ka shtuar përpjekjet e saj të zbatimit të ligjit, të 

lidhura me trafikimin dhe përpjekjet e saj agresive të 

përndjekjes kanë rezultuar me rritje të numrit të personave të 

arrestuar dhe dënuar. Shumica e viktimave të trafikimit janë 

zbuluar gjatë bastisjeve policore të bareve dhe klubeve të 

natës. Policia ka bastisur 16 bare të dyshueshme në pjesën 

perëndimore të vendit, si dhe apartamenteve të këtilla në 

qytetet afër kufirit jugor, ku ka zbuluar 99 viktima potenciale 

të trafikimit. OJQ-të lokale kanë marrë pjesë në intervistat pas 

bastisjes dhe i kanë konfirmuar të dhënat e policisë.  

 

Deri në fund të vitit janë ndjekur 57 lëndë të lidhura me 

trafikimin, kurse 184 persona të dyshuar janë gjykuar për 

përfshirje në trafikim.  

 

OJQ-të, organizatat ndërkombëtare, si për shembull Organizata 

ndërkombëtare për migrim dhe disa ambasada të huaja në Shkup 

kanë marrë pjesë në komitetin drejtues kundër trafikimit, që 

udhëhiqet nga komisioni qeveritar i anti-trafikimit.  

 

Që nga viti 2006, qeveria i ka rritur dukshëm përpjekjet e saj 

për identifikimin e viktimave të trafikimit. Janë zbuluar 184 

viktima potenciale gjatë këtij viti, si dhe 152 viktima 

potenciale në 2007, për dallim nga 17 viktimat e zbuluara në 

2006. Qeveria i ka ofruar viktimave potenciale ndihmë, përfshirë 

edhe strehimin, ndihmën ligjore dhe mjekësore, mbrojtjen e 

dëshmitarëve, ndihmën psikologjike dhe trajnimin profesional. 

Ligji parasheh leje të vazhduar qëndrimi dymujor dhe periudhë 

kalimtare për viktimat e huaja, me qëllim të lejimit të kohës më 

të gjatë për pranimin e ndihmës dhe vendosjes për dëshmi kundër 

trafikuesve të tyre. Kjo leje e përfshin edhe mundësinë e 

vazhdimit plotësues gjashtëmujor, pas fillimit të procedurave 

penale. Deri tani, asnjë viktimë e huaj e trafikimit nuk e ka 

shfrytëzuar këtë periudhë kalimtare, as nuk ka kërkuar leje 

qëndrimi. Më 24 janar, qeveria i ka miratuar formalisht 

procedurat standarde të punës së qendrës së te për viktimat, që 

lidhen me identifikimin e viktimave. Qeveria e ka zgjeruar 

ndihmën e saj edhe për OJQ-të që punojnë në fushën e trafikimit.  

 

Qeveria e ka implementuar edhe planin e anti-trafikimit në 

mënyrë proaktive, ku përfshihet edhe mbështetja financiare dhe e 

kuadrit për OJQ-të që punojnë në parandalimin e trafikimit dhe 

fushatave për ngritjen e vetëdijes, si dhe inkorporimin e 

dënimeve më të ashpra legjislative për klientët e njohur të 

viktimave të trafikuara, përfshirë edhe trajnimin anti-trafikues 

për forcat e saj ushtarake që janë në misione jashtë vendit.  

 

Raporti vjetor i Departamentit të Shtetit Raporti për trafikimin 

me qenie njerëzore mund të lexohet në www.state.gov/g/tip. 

 

 

Personat me aftësi të kufizuara  

 

Ligji e ndalon diskriminimin në bazë të paaftësisë. Por, 

personat me aftësi të kufizuara janë ballafaquar me diskriminim 

në punësim, arsim, qasje ndaj kujdesit shëndetësor dhe në 

shërbimet tjera shtetërore. Ndonëse ligjet parashohin që 

objektet e reja të kenë qasje për personat me aftësi të 

kufizuara, shumë objekte publike edhe më tej mbesin pa qasje për 

këta persona. Procedurat kundërthënëse të inspektimit gjithashtu 

kanë rezultuar me ndërtimin e objekteve pa qasje për personat me 

aftësi të kufizuara. 

 

Përkrahësit kanë cekur që punëdhënësit kanë ngurruar në 

angazhimin e personave me paaftësi dhe mundësive tjera, që e 

kanë penguar integrimin e tyre të plotë në shoqëri.  

 

Disa deputetë dhe OJQ kanë vazhduar të insistojnë për 

legjislativën me të cilën do të përmirësohen rrethanat e 

personave me aftësi të kufizuara, por përkrahja e qeverisë ka 

qenë e vogël.  

http://www.state.gov/g/tip

Ministria e punës dhe politikës sociale është përgjegjëse për 

integrimin e personave me aftësi të kufizuara në jetën ekonomike 

dhe pagesën e kontributeve. Në praktikë, përfitimet të cilat i 

kanë marrë personat me aftësi të kufizuara nuk i kanë mbuluar 

shpenzimet e tyre të jetës dhe kujdesit mjekësor. Përkrahësit 

kanë cekur që punësimi dhe programet trajnuese për aftësi 

jetësore për personat me aftësi të kufizuara mendore dhe psikike 

kanë qenë shumë të kufizuara dhe nuk kanë dhënë kontribut në 

mjaftueshëm për integrimin e tyre ekonomik. 

 

Pakicat nacionale/racore/etnike 

 

Sipas regjistrimit të vitit 2002, përbërja e popullatës ka qenë: 

64.2% maqedonas etnikë, 25.2% shqiptarë etnikë, 3.9% turq 

etnikë, 2.7% romë, 1.8% serb etnikë, 0.8% boshnjakë dhe 0.5% 

vlleh.  

 

Për dallim nga viti i kaluar, nuk ka pasur raporte për dhunë 

policore ndaj pakicave etnike rome dhe shqiptare. Gjatë vitit të 

kaluar, hetuesit kanë zbuluar detaje plotësuese dhe mediat e 

kanë publikuar incizimin e përhapur policor nga operacioni 

policor "Stuhia malore" në fshatin Brodec, me çka janë 

konfirmuar raportet për lëndimin e të paraburgosurve nga rrahjet 

gjatë mbajtjes nën arrest dhe paraburgim. MPB ka filluar hetime 

për trajtimin e të paraburgosurve dhe përhapjen e lajmit, përmes 

Sektorit për kontroll intern dhe standarde profesionale. MPB nuk 

ka e ka konstatuar ushtrimin e forcës së tepërt dhe nuk ka 

ngritur padi kundër efektivëve të përfshirë. Përfaqësuesit e 

ICRC-së i kanë vizituar të paraburgosurit e Brodecit në maj, por 

nuk kanë lëshuar asnjë informatë për këtë vizitë.  

 

Sipas OJQ-së rome DROM (Qendër e bashkësisë rome) edhe më tej ka 

vazhduar armiqësia sociale kundër romëve, por janë ulur dukshëm 

rastet e sulmeve të drejtpërdrejta.  

 

Marrëdhëniet mes shumicës së maqedonasve etnikë dhe pakicës 

etnike shqiptare kanë vazhduar të jenë të tendosura. 

Marrëdhëniet ndër-etnike në shkollat e mesme në Strugë kanë 

rezultuar me bojkot njëmujor të nxënësve maqedonas, të cilët në 

mars kanë kërkuar ndërrime dhe mësimdhënie të ndarë etnike. 

Përfshirja qeveritare në nivel të lartë në disa takime me 

bashkësinë dhe këshillin shkollor dhe vendimi i Ministrisë së 

arsimit për shqiptimin e sanksioneve, përfshirë përjashtimin ose 

ndërprerjen e vitit shkollor, kanë rezultuar me kthimin e 

nxënësve në mësimdhënie para fundit të vitit shkollor 2007-2008. 

Nxënësit e Strugës kanë protestuar sërish në fillim të vitit 

shkollor 2008-2009, duke e përkrahur ndarjen etnike në shkollat 

e tyre, por janë kthyer në shkollë pas marrëveshjes së dytë të 

përkohshme.   

 

Nxënësit e grupeve të ndryshme etnike ndonjëherë kanë mësuar në 

ndërrime të ndara ose në objekte të ndara, për shkak të 

përdorimit të gjuhëve të ndryshme të mësimit ose për shkak se 

kjo është kërkuar nga prindërit.  

 

Shqiptarët etnikë kanë vazhduar të ankohen për diskriminim 

zyrtar. Ata kanë qenë të brengosur për progresin e ngadalshëm në 

arritjen e asaj që e trajtojnë si përfaqësim të barabartë në 

ministritë e qeverisë, kurse maqedonasit etnikë shpesh herë kanë 

pohuar që janë në shënjestër të dëbimit nga vendi i punës, pa 

dallim nga rezultatet e punës. Disa shqiptarë etnikë kanë pohuar 

që nuk kanë pasur mundësi të votojnë, për shkak të diskriminimit 

gjatë vendimmarrjes për dhënien e shtetësive.  

 

Qeveria ka një zëvendës-Kryeministër për zbatimin e Marrëveshjes 

kornizë të Ohrit të vitit 2001, i cili e siguron mbrojtjen e të 

drejtave të pakicave dhe integrimin e tyre në të gjitha fushat e 

shoqërisë. Qeveria ka edhe një sekretariat me kompetenca të 

kërkimit të përgjegjësisë nga institucionet shtetërore që nuk 

veprojnë në pajtim me strategjinë për përfaqësim të barabartë të 

pakicave.  

 

Sipas sekretariatit, janë shpallur 575 vende të reja pune në 

administratën publike dhe 245 vende i janë ofruar pakicave 

etnike gjatë vitit, sipas kërkesave të përfaqësimit të barabartë 

të Marrëveshjet kornizë të Ohrit. Pakicat etnike përbëjnë 16.5% 

të të punësuarve në institucionet shtetërore. Gjatë vitit, një e 

katërta e buxhetit prej 240 mln denarëve (rreth 5.6 mln USD) 

është shfrytëzuar nga sekretariati. Qeveria e ka miratuar 

buxhetin prej 222 mln denarëve (5.2 mln USD) për sekretariatin 

për vitin 2009.  

 

Shqiptarët etnikë kanë mbetur edhe më tej me përfaqësim të ulët 

në ushtri dhe polici, veçanërisht në agjencitë e zbulimit dhe 

kundërzbulimit, ndonëse janë ndërmarrur përpjekje të veçanta për 

rekrutimin e kandidatëve të kualifikuar të pakicave.  

 

Më 25 korrik, qeveria e ka miratuar Ligjin e ri për gjuhë, i 

cili i konsolidon dispozitat e ligjit të mëparshëm për gjuhë nga 

ligjet dhe rregullativat e ndryshme dhe për herë të parë e jep 

mundësinë e përdorimit të gjuhës së pakicës në kryesimin e 

komisioneve parlamentare dhe dokumenteve të punës në parlament. 

Ligji i ri i inkorporon dispozitat ekzistuese paraprake, me të 

cilat është kërkuar njohja e gjuhëve të pakicave etnike si gjuhë 

plotësuese zyrtare në vendet ku pakicat përbëjnë të paktën 20% 

të popullatës. Në këto vende, qytetarët e gëzojnë të drejtën e 

komunikimit me zyrat lokale të qeverisë qendrore në gjuhën e 

grupit pakicë dhe të drejtën e marrjes së përgjigjes dhe 

dokumenteve personale në gjuhën e njëjtë. Megjithatë, kjo nuk 

është realizuar çdoherë në praktikë. Sipas ligjit, të pandehurit 

për vepra penale kanë të drejtë të përkthimit të financuar nga 

shteti për të gjitha dokumentet dhe procesimet relevante 

gjyqësore. Kjo nuk ka ndodhur çdo herë në praktikë.  

  

Ligji parasheh që arsimi fillor dhe i mesëm të jetë në gjuhën e 

pakicave etnike dhe arsimi fillor është ofruar në gjuhën 

maqedonase, shqipe, turke dhe serbe. Numri i nxënësve të 

pakicave etnike të cilët e kanë vijuar arsimin e mesëm në gjuhën 

amtare ka vazhduar të rritet, veçanërisht pas shpalljes së 

shkollimit të mesëm si të obligueshëm.  

 

Pakicat etnike kanë mbetur edhe më tej me përfaqësim të ulët në 

nivelin universitar, ndonëse ka pasur përparim në rritjen e 

numrit të studentëve të pakicave, që nga pranimi i Universitetit 

shtetëror të Tetovës në vitin 2004, që dominohet nga shqiptarët 

etnikë.  

 

Edhe turqit etnikë janë ankuar për diskriminim qeveritar, 

shoqëror dhe kulturor. Brengat e tyre kryesore janë lidhur me 

përparimin e ngadalshëm të arritjes së përfaqësimit të barabartë 

në institucionet qeveritare, mungesën e komunave ku turqit do të 

jenë shumicë sipas rindarjes komunale të vitit 2004 dhe nivelit 

joadekuat të arsimit dhe mediave në gjuhën turke.  

 

Romët janë ankuar për diskriminim i gjerë shoqëror. OJQ-të dhe 

ekspertët ndërkombëtarë kanë raportuar që romët shpesh herë janë 

refuzuar për punësim si dhe në qasjen ndaj fondeve për mirëqenie 

publike. OJQ-të rome gjithashtu kanë raportuar që në disa pjesë 

të vendit, pronarët me qëllim e kanë ndaluar hyrjen e romëve në 

restorante, kafe dhe pishina publike.  

 

Tek romët është shënuar niveli më i lartë i papunësisë, niveli 

më i ulët i të ardhurave personale dhe familjare, i arsimit, 

kurse romët kanë nivel më të lartë të vdekshmërisë në krahasim 

me të gjitha grupet tjera etnike. Në gusht, Ministria e punës 

dhe politikës sociale e ka themeluar Seksionin për implementimin 

e strategjisë nacionale të Dhjetëvjeçarit të romëve. Për herë të 

parë që nga zhvillimi i planit aksionar për Dhjetëvjeçarin e 

romëve në vitin 2005, qeveria ka ndarë mjete në shumë prej 24 

mln denarëve (rreth 560.000 USD) për programet me të cilat 

ndihmohet bashkësia rome në fushën e arsimit, banimit, punësimit 

dhe zhvillimit infrastrukturor. Qeveria ka vazhduar edhe me 

financimin e Qendrave për informimin e romëve në tetë qytete, ku 

qytetarët romë udhëzohen për shfrytëzimin e burimeve arsimore 

dhe të kujdesit shëndetësor, si dhe të kujdesit social.  

 

Rritja e financimit nga OJQ-të dhe qeveria për eliminimin e 

pengesave për arsimin e nxënësve romë ka rezultuar me rritje të 

lartë të vijimit të arsimit nga nxënësit romë në fillimin e 

vitit shkollor 2008-2009.  

 

Keqpërdorimet tjera shoqërore dhe diskriminimi 

 

Aktivistët të cilët i përfaqësojnë të drejtat e homoseksualëve 

kanë raportuar për raste të paragjykimeve shoqërore kundër 

homoseksualëve, duke e përfshirë edhe shqetësimin ose 

diskriminimin nga punëdhënësit dhe zyrtarët shtetërorë. Në shtyp 

janë publikuar shkrime homofobike. 

 

Pjesa 6 Të drejtat e punëtorëve 

 

a. E drejta e shoqërimit 

 

Ligji e parasheh të drejtën e themelimit dhe bashkëngjitjes në 

sindikata dhe kjo është zbatuar nga punëtorët në praktikë.  

 

Sindikatat mund të regjistrohen lirisht në Ministrinë e punës 

dhe politikës sociale. Mbi 50% e forcës punuese legale ka qenë 

pjesë e sindikatës, kurse sindikatat kanë qenë të prezantuara 

tejet mirë në sektorin publik. Ka pasur dy lidhje kryesore 

sindikaliste, Lidhja e sindikatave të Maqedonisë (SSM) dhe 

Konfederata e sindikatave të lira (KSS). Disa sindikata nuk kanë 

qenë të lidhura me asnjërën prej dy lidhjeve të lartshënuara. 

Këtu përfshihet sindikata e gazetarëve, efektivëve policorë, 

bujqve, punëtorëve financiarë dhe shëndetësorë.    

 

Ligji e parasheh të drejtën e grevës dhe punëtorët e kanë 

shfrytëzuar këtë të drejtë në praktikë. Ky ligj i mundëson 

pjesëtarëve të ushtrisë dhe policisë të dalin në grevë, por 

vetëm në qoftë se i respektojnë udhëzimet restriktive dhe nëse 

vazhdojnë me kryerjen e shërbimeve esenciale. Megjithatë, ligji 

për marrëdhëniet e punës i mundëson punëdhënësve privatë të 

"përjashtojnë" ose përkohësisht të lirojnë maksimum 2% të 

punëtorëve të kompanisë gjatë grevës, në qoftë se kompania 

konsideron se punëtorët e caktuar mund të jenë të dhunshëm ose 

të pengojnë. Sindikatat kanë menduar edhe më tej se këto 

dispozita ia lejojnë punëdhënësve largimin e udhëheqësve të 

sindikatave nga procesi i negociatave gjatë grevës. 

 

b. E drejta e organizimit dhe marrëveshjes kolektive 

 

Ligji lejon që sindikatat t'i realizojnë aktivitetet e tyre pa 

ndërhyrje. Por, qeveria nuk e ka zbatuar çdoherë në mënyrë 

aktive këtë ligj në praktikë. Ligji e mbron të drejtën e 

punëtorëve për marrëveshje kolektive dhe shumica e degëve dhe 

sindikatave lokale ka pasur marrëveshje kolektive. Të gjithë 

punëtorët e punësuar në mënyrë legale janë përfshirë nga njëra 

prej dy marrëveshjeve kolektive - njëra ka qenë për të 

punësuarit në sektorin publik, kurse tjetra për sektorin privat. 

Ndonëse janë bërë marrëveshjet kolektive, të punësuarit kanë 

pasur shumë pak forcë negociuese në praktikë, për shkak të 

klimës së dobët ekonomike në vend. Shumë marrëveshje kolektive 

kanë dështuar në mbajtjen e hapit me ndryshimet në këtë klimë 

dhe vendin e punës.  

 

Në sektorin privat, sindikatat e degëve kanë negociuar në nivel 

nacional me degët gjegjëse të odave ekonomike, kurse sindikatat 

lokale kanë negociuar ndaras me kompanitë. Ndonëse ligji e 

ndalon diskriminimin kundër sindikatave, kjo ka ekzistuar në 

praktikë. Në disa raste, punëtorët e mëparshëm i kanë akuzuar 

kompanitë private për lëshimin e punëtorëve nga puna për shkak 

të pjesëmarrjes së tyre në aktivitetet sindikale. Në këto raste, 

kompanitë zakonisht kanë dhënë arsyetime tjera. Për shkak të 

vonesave të sistemit gjyqësor, punëtori i lëshuar nga puna në 

mënyrë të padrejtë mund të kalojë dy-tre vite deri në kthimin në 

punë përmes padisë së ngritur.  

 

Ka pasur thashetheme që punëdhënësit ndonjëherë ndërhyjnë në 

punët interne të sindikatave, duke dominuar në fushatat 

zgjedhore të sindikatave ose përmes garimit me kandidatët e tyre 

në zgjedhjet sindikale.  

 

Ka një zonë prodhuese eksporti, ku një kompani në pronësi të 

huaj ka filluar me punë gjatë vitit, kurse katër tjera janë duke 

i ndërtuar objektet prodhuese. Nuk ka pasur ligje ose 

përjashtime speciale nga ligjet aktuale të punës për këtë zonë. 

 

c. Ndalimi i punës së detyrueshme ose të shtrënguar 

 

Ligji e ndalon punën e dhunshme ose të shtrënguar, duke e 

përfshirë edhe punën e fëmijëve. Ka pasur raporte në media sipas 

të cilave kjo ka ndodhur. Femrat dhe fëmijët janë trafikuar me 

qëllim të eksploatimit seksual. 

d. Ndalimi i punës së fëmijëve dhe mosha minimale për 

punësim 

 

Ndonëse ka ligje dhe politika për mbrojtjen e fëmijëve nga 

eksploatimi në vendin e punës, ku përfshihet edhe ndalimi i 

punës së dhunshme ose shtrënguar, zbatimi i qeverisë ka qenë i 

jobarabartë. Ligji parasheh dënim me burg prej të paktën tetë 

viteve për cilindo person i cili blen, shet, mban ose merr 

fëmijë ose të mitur me qëllim të eksploatimit.  

 

Mosha minimale për punësim është 15 vjeç. Ligji e ndalon 

punësimin e të miturve nën moshën 18 vjeçare në vendet e dëmshme 

të punës për shëndetin psikik ose psikologjik, si dhe për 

moralin e tyre. Ligji gjithashtu e ndalon punën e të miturve nën 

moshën 18 vjeçare gjatë orarit të natës ose punën më të gjatë se 

40 orë në javë.  

 

Nuk ka pasur raporte zyrtare të punës ilegale të fëmijëve gjatë 

vitit. Por, ka pasur dëshmi që kjo punë është përdorur në 

ekonominë gri, kryesisht përmes përfshirjes së fëmijëve që kanë 

kërkuar lëmoshë dhe kanë shitur cigare ose artikuj tjerë të 

vegjël në tregjet e gjelbra, në rrugë, në bare ose restorante, 

ndonjëherë edhe gjatë natës. Fëmijët e përfshirë në këto 

aktivitete kanë qenë kryesisht romë dhe më së shpeshti kanë 

punuar për prindërit e tyre. Personat zyrtarë nuk i ndëshkojnë 

këto shkelje dhe fëmijët mbeten të lëndueshëm ndaj eksploatimit. 

Një raport i UNICEF-it i publikuar në vitin 2005 ka konstatuar 

që rreth 500 fëmijë kanë punuar në aktivitete të këtilla. 

 

Të miturit ndonjëherë janë trafikuar për eksploatim seksual 

komercial.  

 

Ministria e punës dhe politikës sociale ka qenë përgjegjëse për 

zbatimin e ligjeve me të cilat rregullohet punësimi i fëmijëve. 

Përpjekjet e qeverisë për eliminimin e keqpërdorimit të punës së 

fëmijëve ka qenë në masë të madhe joefektive. Ndërkohë që ligjet 

e nevojshme ekzistojnë, ka pasur zbatim të vogël praktik të 

politikës dhe ligjeve.  

 

Gjatë vitit, qeveria ka financuar dy qendra në Shkup ku është 

siguruar arsimi, shërbimet mjekësore dhe psikologjike për 

fëmijët që punojnë në rrugë. OJQ-të kanë financuar dy qendra 

tjera për fëmijët në Shkup, përmes përkrahjes së qeverisë. 

Donatorët ndërkombëtarë i kanë përkrahur programet për 

parandalimin e punës së fëmijëve në rrugë dhe rritjen e shkallës 

së regjistrimit në shkollë për fëmijët në rrezik për punë në 

rrugë.  

 

e. Kushtet e pranueshme të punës 

 

Shteti nuk e ka caktuar me ligj nivelin e rrogës minimale. Rroga 

mesatare mujore në fund të vitit 2007 ka qenë 15.759 denarë 

rreth 369 USD), sipas të dhënave zyrtare, me çka nuk sigurohet 

standardi i kënaqshëm jetësor për punëtorin dhe familjen. Enti 

shtetëror statistikor ka vlerësuar që rreth 30% e popullatës ka 

jetuar nën kufirin e varfërisë në vitin 2006. Nuk ka të dhëna 

tjera pas këtij viti.  

 

Ligji e parasheh javën e punës prej 40 orëve me periudhë 

pushuese minimale 24-orësh, pushim vjetor dhe pushim mjekësor. 

Punëtorët nuk mund të punojnë legalisht më gjatë se 10 orë 

plotësuese në javë, 20 orë në muaj ose 190 orë të këtilla në 

vit. Sipas marrëveshjes kolektive mes qeverisë dhe SSM-së, të 

punësuarit kanë të drejtë të rrogës për orët plotësuese në nivel 

prej 135% nga rroga e rregullt. Përveç kësaj, të punësuarit të 

cilët punojnë më tepër se 150 orë plotësuese në vit kanë të 

drejtë për shtojcë në nivelin e një rroge mujore. Sidoqoftë, 

niveli i lartë i papunësisë dhe kushtet e vështira ekonomike 

kanë detyruar shumë punëtorë ta pranojnë vendin e punës i cili 

nuk i plotëson kushtet ligjore. Në veçanti, bizneset e vogla të 

tregtisë shpesh herë kërkojnë që të punësuarit të punojnë shumë 

mbi limitet ligjore. Gjatë vitit, Inspektorati i punës i 

Ministrisë së punës dhe politikës sociale ka parashtruar padi 

kundër disa ndërmarrjeve private për detyrimin e punëtorëve të 

punojnë në orar të gjatë pa pushim, që kërkohet nga ligji ose të 

cilat nuk i kanë regjistruar të gjithë të punësuarit. Në rast të 

shkeljeve të këtilla, inspektorati i punës ka të drejtë ligjore 

ta mbyllë ndërmarrjen, deri në momentin kur përmirësohen 

shkeljet. Në rast të përsëritjes së shkeljes, pronari mund të 

gjobitet. Gjatë vitit, organet kompetente kanë mbyllur 

përkohësisht mbi 1000 ndërmarrje për shkak të shkeljeve të 

lidhura me punën. Nuk ka pasur të dhëna për numrin e 

punëdhënësve të gjobitur.   

 

Ministria e punës dhe politikës sociale nuk i ka zbatuar ligjet 

dhe rregullativat për sigurinë e punëtorëve në mënyrë strikte. 

Përderisa punëtorët kanë të drejtë ligjore të largohen nga 

situatat të cilat e rrezikojnë shëndetin ose sigurinë e tyre pa 

e rrezikuar vendin e punës në ardhmëri, punëdhënësit nuk e kanë 

respektuar çdoherë këtë të drejtë në praktikë.  
 


